
REPUBLIKA E SHQIPËRISË 

KUVENDI 

Komisioni për Punën, Çështjet Sociale dhe Shëndetësinë 

 

 

 

Tiranë, më 22.11.2021 

 

 Dokument parlamentar 

 

                           R A P O R T 

 

Për aktin normativ nr. 32, “Për disa ndryshimeve në tekstin e marrëveshjes për 

prodhimin dhe furnizimin nga/dhe ndërmjet Pfizer Export B.V. dhe Ministrisë së 

Shëndetësisë dhe Mbrojtjes Sociale të Shqipërisë, ministrit të Shtetit për Rindërtimin” 

dhe Institutit të Shëndetit Publik”  

 

 

 

I. Hyrje. 

 

Komisioni për Punën, Çështjet Sociale dhe Shëndetësisë, në mbledhjen e datës   22 .11.2021, 

në cilësinë e komisionit për dhënie mendimi, shqyrtoi projektligjin “Për aktin normativ nr. 32, 

“Për disa ndryshimeve në tekstin e marrëveshjes për prodhimin dhe furnizimin nga/dhe 

ndërmjet Pfizer Export B.V. dhe Ministrisë së Shëndetësisë dhe Mbrojtjes Sociale të Shqipërisë, 

ministrit të Shtetit për Rindërtimin” dhe Institutit të Shëndetit Publik” , propozim i Këshillit të 

Ministrave. 

 

Në komision, për të prezantuar projektligjin dhe për të dhënë shpjegime për projektligjin dhe 

pyetjet e deputetëve, ishin të pranishëm zv.ministrja e  Mirëqenies Sociale dhe Shëndetësisë 

dhe përfaqësues të tjërë të kësaj ministrie. 

Komisioni caktoi relatore, për shqyrtimin e këtij projektligji, znj. Klodiana Spahiu dhe z. 

Seladin Jakupllari. 

II. Baza ligjore. 

Projektakti i Këshillit të Ministrave është në përputhje me Kushtetutën e Republikës së 

Shqipërisë dhe veçanërisht me nenin 101 të saj. 

Sipas këtij neni, Këshilli i Ministrave, në rast nevoje dhe urgjence, nën përgjegjësinë e tij, mund 

të nxjerrë akte normative që kanë fuqinë e ligjit, për marrjen e masave të përkohshme. Këto 

akte normative i dërgohen menjëherë Kuvendit, i cili mblidhet brenda 5 ditëve nëse nuk është 

i mbledhur. Këto akte humbasin fuqinë që nga fillimi, në qoftë se nuk miratohen nga Kuvendi 

brenda 45 ditëve. 

Nevoja dhe urgjenca janë parakushte të domosdoshme për nxjerrjen e një akti normativ.  

Pandemia aktuale e shkaktuar nga Sars-Cov-2 (Covid-19) ka shkaktuar dëme të mëdha në 

shëndetin e njerëzve, duke kaluar deri në humbjen e jetës dhe dëme ekonomike qoftë për 

buxhetin e personave të prekur, qoftë për buxhetin e bizneseve për shkak të vendosjes së 

masave kufizuese të frekuentimit të tyre, ashtu si dhe dëme në buxhetin e shtetit, duke kaluar 

fokusin më të madh në investimet në shërbimet shëndetësore, kryesisht spitalore.  

Situata e krijuar nga Sars-Cov-2 vlerësohet e pamundur të presë aq kohë sa nevojitet për 

nxjerrjen e ligjit të nevojshëm nga organi ligjvënës, qoftë edhe nëpërmjet procedurave të 

përshpejtuara. 

Nevoja për një vaksinë kundër Sars-Cov-2 është imediate për rivendosjen e ekuilibrit normal 

social dhe ekonomik.  

Ky projaktakt normativ, pas miratimit nga ana e Këshillit të Ministrave i nënshtrohet, brenda 

afatit kushtetues, dërgimit për miratim në Kuvendin e Republikës  së Shqipërisë. 

Gjithashtu, projektligji shoqërohet me relacionin përkatës sipas nenit 68 të Rregullores së 

Kuvendit.  

 

III. Qëllimi i projektligjit dhe përmbajtja e tij  

Qëllimi i projektligjit është ndryshimin e  tekstit të marrëveshjes për prodhimin dhe furnizimin 

nga dhe ndërmjet Pfizer Export B.V. dhe Ministrisë së Shëndetësisë dhe Mbrojtjes Sociale të 

Shqipërisë, Institutit të Shëndetit Publik dhe ministrit të Shtetit për Rindërtimin, miratuar me 

aktin normativ nr.3, datë 18.1.2021.  

Teksti i kësaj marrëveshje është miratuar me aktin normativ nr.29, datë 13.9.2021 dhe është 

sekret tregtar. 

 

Përmbledhje shpjeguese e përmbajtjes së projektligjit, përparësitë, problematikat, efektet e 

pritshme. 

Një ndër vaksinat me të cilat është furnizuar vendi ynë ka qenë vaksina e kompanisë Pfizer 

Export B.V., me të cilën vendi ynë ka lidhur marrëveshje. Teksti i marrëveshjes fillestare është 

miratuar me aktin normativ nr.1, datë 10.1.2021, “Për miratimin e tekstit të marrëveshjes, për 

prodhimin dhe furnizimin nga dhe ndërmjet Pfizer Export B.V., dhe Ministrisë së Shëndetësisë 

dhe Mbrojtjes Sociale të Shqipërisë, Institutit të Shëndetit Publik, dhe Ministrit të Shtetit për 

Rindërtimin, autorizimin e procedurës për lejimin e hyrjes dhe administrimit të vaksinave 

anticovid-19 në Republikën e Shqipërisë, si dhe përdorimin e tyre në popullatë”, i cili ka 

parashikuar edhe detyrimet për organet shtetërore lidhur me hyrjen e vaksinës. 

Ndërkohë, Shqipëria, përveçse lehtësisë Covax dhe marrëveshjeve dybalëshe, ka shfrytëzuar 

edhe mundësinë e donacioneve nga vende të tjera. 

Komisioni Evropian ka lidhur marrëveshje të blerjes paraprake (“Advance Purchase 

Agreement - APA”) për prodhimin, blerjen dhe furnizimin e një vaksine Covid-19 në 

Bashkimin Evropian me kompaninë Pfizer, i cili përcakton mundësinë e shteteve anëtare për 

t’i rishitur ose dhuruar kundrejt palëve të treta. 

Në këtë amendim përcaktohet një rregullim për të gjitha dhurimet në përgjithësi në mënyrë që, 

jo sa herë të ketë dhurime, të kërkohet ndërhyrje në marrëveshjen bazë me Pfizer-in. 

Në pikën 2.1.f të marrëveshjes fillestare përcaktohet se blerësi (konkretisht, Shqipëria) 

angazhohet të marrë vaksinën direkt nga Pfizer-i, nga Pfizer-i përmes Lehtësisë COVAX ose 

nga një palë e tretë, qoftë me dhurim, rishitje ose ndryshe, vetëm nëse blerësi ka marrë pëlqimin 

paraprak me shkrim të Pfizer-it. 

Ky parashikim i mësipërm kërkonte ndërhyrjen me akt normativ sa herë që do të kishim një 

dhurim të dozave Pfizer nga një shtet tjetër, për t’i përfshirë këto doza nën regjimin e së njëjtës 

marrëveshje.  

Me anë të këtij amendimi lehtësohet procedura e alokimit të dozave Pfizer të dhuruara nga 

shtetet e tjera, pasi tashmë nuk do të jetë e nevojshme të ndryshohet marrëveshja bazë, por 

Pfizer-i do të njoftohet për këto doza.    

Detyrimet e organeve shtetërore dhe përjashtimet nga detyrimet për furnizimin e vaksinës 

anticovid, të përcaktuara në aktin normativ nr.1, datë 10.1.2021, të Këshillit të Ministrave, të 

ndryshuar, janë të njëjta edhe për tekstin e marrëveshjes, bashkëlidhur këtij akti normativ. 

 

IV. Vlerësimi i projektaktit në raport me programin politik të Këshillit të Ministrave, me 

programin analitik të akteve dhe dokumente të tjera politike  

Akti normativ nuk synon përafrimin me ndonjë acquis të BE-së. 

 

V. Diskutimi në Komision.  

Zv.ministrja e Mirëqenies Sociale dhe Shëndetësisë prezantoi për komisionin aktin normativ, 

ku theksoi, se, me qëllim parandalimin e infektimit me Sars-Cov-2, qeveria shqiptare ka bërë 

përpjekjet maksimale për sigurimin e vaksinave anticovid, ku, me anë të këtij amendimi 

lehtësohet procedura e alokimit të dozave Pfizer të dhuruara nga shtetet e tjera, pasi tashmë 

nuk do të jetë e nevojshme të ndryshohet marrëveshja bazë, por Pfizer-i do të njoftohet për këto 

doza.    

Plani Kombëtar i vaksinimit AntiCovid është dokumenti i miratuar që parashikon hapat konkret 

për vaksinimin e popullatës dhe ndërhyrjet për të siguruar kapacitetet e nevojshme për 

administrimin e vaksinave në Shqipëri.  

Gjatë zbatimit të planit të vaksinimit janë përdorur mekanizma shtysë për të nxitur rritjen e 

mbulesë vaksinale nëpërmjet, ditëve të hapura të vaksinimit, javë të hapura dhe muajve të hapur 

të vaksinimit. 

Është siguruar zinxhiri ftohës për të siguruar ruajtjen dhe administrimin e vaksinave si dhe 

dozat e vaksinave janë administruar në qendra shëndetësore, në qendrat e vaksinimit të 

përqëndruar dhe njësitë e levizshme të vaksinimit. 

Diskutimet në komision për aktin normativ nr. 32, vazhduan me relatorin dhe deputetët e tjerë 

të opozitës, të cilët sollën në vëmendjen e të pranishëmve, që, Shqipëria, me 30% të vaksimimit 

të popullatës, qëndron në vendin e fundit në Europë dhe në rajon, dhe kërkoi shkaqet e kësaj 

gjendje.  

Znj. Klodiana Spahiu, në cilësinë e relators së mazhorancës, theksoi rëndësinë e këtij akti 

normativ, avantazhet e tij dhe arritjet e synimeve të qeverisë për ruajtjen e shëndetit të 

populates.  

Znj. Spahiu, në diskutimin e saj, iu drejtua anëtarëve të opozitës që të bashkëpunojnë për 

ndërgjegjësimin qytetar, të behet një plan pune për këtë bashkëpunim, pasi vaksinimi është dhe 

angazhim i secilit prej nesh, me qëllim që të mbështesim qytetarët që këtë proces dhe të të ulim 

sa më shumë impaktin negativ edhe në ekonomi. 

Deputetet, përfaqësues të opozitës, në fjalën e tyre, theksuan, se, pandemia nga sars-cov-2 apo 

covid 19 në vendin tonë, nxorri në pah sistemin e dobët dhe korruptiv të organizimit të 

shërbimit shëndetësor në tërësi nga ana e maxhorancës qeverisëse, dobesi për të cilat flet 

numuri i larte i mortalitetit në rreth 15 mijë humbje jete, pra numuri më i larte i humbjeve të 

jetëve në Europe, sipas Eurostat. Gjithashtu, theksoi, se, ardhja e vaksinave ishte shumë e 

vonuar, për të cilën, faji është i qeverisjes. 

Gjatë diskutimeve në komision, u shtruan dhe një sërë pyetjesh për përfaqësuesit e ministrisë, 

të cilatme vendim të këtij komisioni, u dërguan dhe më shkresë zyrtare, si: 

A ka studim për efikasitetin e vaksinës dhe cili është, bazuar në vdekshmërinë e personave të 

vaksinuar.  

Cila është përqindja e vaksiminit të popullsisë, e ndarë sipas llojit të vaksinave? 

Çfarë do të bëhët me përsonat e vaksinuar, certifikata e të cilëve nuk  njihet nga BE dhe çfarë 

vaksine do përdoret për dozën e tretë? 

Cila është strategjia për të arritur synimet e qeverisë për vaksinim të përgjithshëm deri në 

pranverën e vitit 2022 dhe a do të jetë ky vaksinim nga vaksina të çertifikuara? 

Si është strategjia me ato që kanë përdorur vaksina të pa certifikuara ng EMA, qoftë dhe duke 

përdorur edhe dozën e tretë në këtë drejtim? 

Cila është strategjia e uljes së vaksinimit, duke filluar nga 12 vjeç? 

-Sa është numri i të vaksinuarve sipas llojit të vaksinës deri tani në Shqipëri? 

-Si është ndarja vaksinale sipas grupmoshave ne vendin tonë? 

-Si është parashikuar dhe planifikuar mbulimi vaksinor i popullatës deri në 85% në total? 

-Cilat janë masat e marra nga kjo ministri për sensibilizimin e popullatës për vaksinim? 

Pasi dëgjoi pyetjet e deputetëve, Ministrja, e ftuar në mbledhje të komisionit, theksoi, se, gjatë 

zbatimit të planit të vaksinimit janë përdorur mekanizma shtysë për të nxitur rritjen e mbulesë 

vaksinale nëpërmjet, ditëve të hapura të vaksinimit, javë të hapura dhe muajve të hapur të 

vaksinimit, se është siguruar zinxhiri ftohës për të siguruar ruajtjen dhe administrimin e 

vaksinave si dhe dozat e vaksinave janë administruar në qendra shëndetësore, në qendrat e 

vaksinimit të përqëndruar dhe njësitë e levizshme të vaksinimit. 

 

VI. Institucionet dhe organet që ngarkohen për zbatimin e projektaktit: 

Institucionet përgjegjëse për ndjekjen dhe zbatimin e këtij akti normativ janë ministria 

përgjegjëse për Shëndetësinë dhe Mbrojtjen Sociale dhe ministri i Shtetit për Rindërtimin. 

 

VII. Efektet financiare 

Ky akt normativ nuk shoqërohet me efekte financiare.  

VII. Përfundim.  

Në përfundim të mbledhjes së këtij komisioni, anëtarët e opozitë u shprehën se Partia 

Demokratike është pro procesit të vaksinimit. 

Në fjalën e saj, kryetarja e komisionit, zonja Vokshi, u shpreh, se, kritikojmë ashpër mungesën 

e informimit dhe fushatave sensibilizuese për vaksinimin dhe mbajtjen në errësirë të qytetarëve.  

Partia Demokratike është pro vaksinimit të informuar dhe është pro çdo marrëveshje që synon 

mbrojtjen e shëndetit dhe jetës së qytetarëve, jo se ka besim tek qeveria, por tek kompania 

Pfizer, e cila shpeton  dhe mbro jetën e qytetarëve. 

Komisioni, me votat e të gjithë anëtarëve të pranishëm në mbledhje, miratoi në parim, 

nen për nen dhe në tërësi projektligjin, dhe, ra dakord, që, raporti t’i dërgohet Komisionit 

përgjegjës, në përputhje me Rregulloren e Kuvendit.  

 

 

RELATOR           KRYETARI 

Klodiana SPAHIU                                                      Albana VOKSHI 

 Seladin JAKUPLLARI 

 

 


